
BEGOÑA SALAS - PEDAGOGIA AHOLKULARIA 

«Pentazitatearekin, taldea, ikasgela, trinkotu egiten da» 


Pertsona bakoitzaren garapenean eta aukeretan oinarritzen den eredua da pentazitatea,eta Donostian gogoz defendatu du sortu eta bultzatu duen pedagogoak, Begoña Salasek. 

JAKES GOIKOETXEA - DONOSTIA Begoña Salasek (La Alegria, Leon, Espainia, 1953) EHUren Udako Ikastaroetan parte hartu du, Bizitzarako abildadeen garapena ikastaroan. Eman dituen hitzaldietan pentazitateari buruz hitz egin du, alegia, norberaren ezagutzan oinarritutako garapen pertsonalerako ereduaz. Begoña Salasek berak sortu zuen eredua, eta Euskal Herriko hainbat ikastetxetan aplikatzen dute. 

Zer da pentazitatea? 

Pertsonaren garapen osoa jorratzen duen eredua, bost eremutan: burua, gorputza, emozioak, nortasuna eta gizarte harremanak. Pentazitatea norberaren ezagutzan oinarritzen da. Nork bere burua ezagutuz gero, bere aukerak zein diren jakingo du. 

Nortasun pertsonalaren paradigman oinarritzen da. Zer da? 

Pertsona bakoitzak bere aukera guztiak biltzen dituen nortasun bat du. Ondorioz, pertsona bakoitza bakarra da. Nortasun pertsonala pertsona bakoitzak bere nortasuna garatzeko duen tresna da, alde batera utzita ea mutila edo neska den, kultura batekoa edo bestekoa den... Bakoitzak nahi duena izateko aukera ematen du. 

Gizarteak ezartzen dituen oztopoak, ordea, handiak dira. 

Bai, eta horiek eragotzi egiten dute pertsona bat nahi duena izatea. Lau oztopo edo nortasun nagusi aipatuko nituzke: generoarena, kulturarena, klasearena eta erlijioarena. 

Pentazitatea asko lotzen da emakumearen bazterketarekin. 

Emakumearen bazterketatik abiatzen da, baina eredua globala da, mota guztietako bazterketak hartzen ditu aintzat. 

Ez da teoria hutsa, gaur egun hainbat ikastetxetan aplikatzen da, ezta? 

Leku askotan erabiltzen dute. 

Nola aplikatzen da? 

Plan baten barruan sartzen dugu: berdintasuna kudeatzeko eta bortizkeria eta eskola porrota prebenitzeko plana. Hasteko, ikastaro bat ematen zaie familiei, ikasleei eta irakasleei, eta lehen urtean bakoitzak bere batzordeak sortzen ditu. Hiru taldeek elkarrekin lan egiten dute ikastetxeko batzordean. 

Beraz, parte-hartzean du oinarri... 

Benetan parte hartu ahal izateko egitura bat sortzen dugu, autokudeaketan eta autoarautzean oinarrituta. Bizikidetza, gatazkak... kudeatu egiten dira. Ikasgelak bere burua kudeatzen du, taldetan. Talde bat bizikidetzaz arduratzen da, beste bat komunikazioaz, beste bat gatazkez, beste bat ikasketa prozesuaz... 

Ikasketa prozesuaz? 

Ikasleek ikasgaietan elkarri laguntzeko taldeak sortzen dituzte ikasgelan bertan. Ikasle batek uste badu gai dela beste bat laguntzeko, izena ematen du taldean eta beste ikasle bat laguntzen du matematikan edo beste edozertan... Ez da ikastetxean bakarrik aplikatzen, baita ikastetxetik kanpoko ekintzetan ere. Hasteko, bakoitzaren arazoeieta premiei antzematen diete, eta laguntza taldeak horren arabera antolatzen dituzte. 

Egungo ereduak ez al du ikaslearen nortasuna baztertzen, edukien mesedetan? 

Bai. Gaur egungo hezkuntza oinarri akademikoan oinarritzen da. Arlo psikosoziala, berriz, tutoretzetan jorratzen da. Biak batera landu behar dira, biak uztartu behar dira. Pentazitatean ikasleak balio jakin bati buruzko ekintzak egiten ditu eta, hala, balioa barneratzen du eta gaitasun batzuk garatzen ditu. Ikasgelan gaitasunak, konpetentziak, balioak, ekintzak eta jarrerak lantzen dira, tutoretza orduetan eta ikasgaietan. Eta neurtu egiten da. Tutoreak gainbegiratzen du prozesua, baina ikasleak kudeatzen du bere ikasketa prozesua. 

Hori ikastetxean. Baina ikastetxetik kanpo kontrako mezuak jasotzen dituzte etxean, kalean... 

Bai, baina ikastetxean balio, ekintza edo konpetentzia hori lantzeak ikasleari erantzunak ematen dizkio. Kritikoa da gizartearen aurrean, kontsumo jarreren, estereotipoen... aurrean. 

Baina estereotipoak indartsuak dira. 

Bai eta, gainera, haurrak estereotipoak zenbat eta gutxiago barneratu, arrisku gehiago du ikaskideen bazterketa jasotzeko. 

15 bat urte daramatzazue pentazitatea aplikatzen. Zein dira emaitzak? 

Emaitzak beti dira onak, haurraren eta gaztearen alde egiten baitu. Pentazitatearekin, taldea, ikasgela, trinkotu egiten da. Taldea trinkotuz gero, gelan ez dago arazorik, bakarrik egiten du aurrera: ez dago bazterketa eta erasorik, emaitza akademikoak hobetu egiten dira... Arrakastaren giltza pertsonaren alde egitea da, pertsona onartzea. 

Zuk diozunez, aurrena nork bere burua onartu behar du. 

Bai, hori funtsezkoa da. 

Baina bazterketa, eraso eta antzekoak gertatzen dira... 

Bai, baina gertatu denean ikastetxe guztiak egin du gogoeta. Ikastetxe osoak hartzen du konpontzeko konpromisoa. 

Eskoletan bakarrik erabiltzen da? 

Ez. Malagan (Andaluzia, Espainia), esaterako, gazteentzako zentro batean aplikatu dugu, delituak egin dituzten gazteekin. Gazte bati zigorra arindu zioten eta epaileari esan zion pentazitateari esker ikasi zuela pertsona izaten. «Eta hori zer da?», galdetu zion epaileak. «Neroni izaten ikastea, egiten dudanaren erantzule izatea, neure buruarekin ondo sentitzea», erantzun zion gazteak. 
